
Ilitsersuut ilassutaasunillu oqaaseqaatit 
Aallaqqaasiut 
Ilitsersuut una Ilinniartitaanermut Aqutsisoqarfimmit (tulliuttuni ILA-mik taaneqartoq), Meeqqanut, 
Inuusuttunut, Ilinniartitaanermut, Kultureqarnermut, Timersornermut Ilageeqarnermullu 
Naalakkersuisoqarfik sinnerlugu meeqqat atuarfiannik ingerlatsisumit suliarineqarpoq. Ilitsersuutip 
suliaanerata meeqqat atuarfianni inaarutaasumik naliliineq pillugu Namminersornerullutik Oqartussat 
nalunaarutaata nr. 3, 9. januar 2009-meersup suliaanera malippaa. 
Pingaaruteqarpoq maluginiassallugu meeqqat atuarfianni inaarutaasumik naliliineq pillugu nalunaarummi 
(ilitsersuummilu matumani) ”Ilinniartitaanermut Naalakkersuisoqarfik”-mik allaqqasut ”ILA”-tut 
atuarneqartassammata. 
 
Ilitsersuummi matumani meeqqat atuarfianni inaarutaasumik naliliinermi ingerlatseriaatsit piumasaqaatillu 
atuuttut pingaarnersaat tamakkiisumik paasissutissiissutigineqarput. Ilitsersuummi sammineqartut 
pingaarutillit, soorlu misilitsinnerit, karakteerit, immikkut akuersissuteqarnerit, naliliinerullu pingaartortai 
allat eqqartorneqarput. ILA-p pingaartippaa qulakkiissallugu atuartut atuarfiillu naliliinerup eqqortumik 
ingerlanneqarnissaanut paasissutissanik najoqqutassanillu pingaaruteqartunik pigisaqarnissaat. 
 
ILA-p atuarfiit pisortaat atuarfinnilu misilitsitsiffiusartuni atuartitsisut kaammattorpai, meeqqat atuarfianni 
inaarutaasumik naliliinernik suliaqalinnginnerminni ilitsersuut una atuaqqullugu. Apeqqutissaqaruit 
annertunerusumilluunniit ilitsersorneqarusukkuit ILA-p misilitsinnernut allaffeqarfianut attaveqarnissannut 
tikilluaqqusaavutit.  
 

Inaarutaasumik naliliinerup siunertaa: 
Atuarfiup naammassinerani naliliinermi siunertaavoq, atuarfimmi atuartitsissutini 
atuartitsissutinilu qanitariissuni alloriarfiit siunertaat, atuartitsissutit siunertaat ilikkagassatullu 
anguniagassat pillugit Namminersornerullutik Oqartussat nalunaarutaanni ilikkagassatut anguniagassat 
atuartumit qanoq annertutigisumik angusaqarfiusimanersut uppernarsassallugu. 
 

Inaarutaasumik misilitsinnerup imarisai: 
Naliliinermi ilaapput nalunaarut aamma angusat tunngavigalugit karakteerit, atuartup nammineq naliliinera 
misilitsinnerillu, taakkununnga aamma ilaavoq aalajangersimasumik qulequtsiilluni suliamik saqqummiineq.  
 
Inaarutaasumik naliliineq ulluinnarni atuartitsinermi suliarineqartartunik takutitaqartussaavoq. 
 
Naliliinerit Greenlandic Grading System-skala (GGS-skala), karakteerinik A-mit F-imut imaqartoq, atorlugu  
ingerlanneqassapput. 
Allattariarsorluni oqaluttariarsorlunilu misilitsinnerni karakteeriliisoqaleraangat ilinniartitsisut censorillu 
karakteerit allaaserineqarnerinik missingiutinik atuisarnissaat pingaaruteqarpoq, taakkualu atuartitsissutini 
ataasiakkaani projektilerinermilu misilitsinnernut ilitsersuutini atuarneqarsinnaapput. Allaaserisat taakkua 
naatsuupput, kisiannili atuartitsissutini atuartitsissutillu immikkoortuini ataasiakkaani tamani 
misilitsiffiusuni karakteerit A, C aamma E ersarissumik nassuiarneqarput. Pingaaruteqarpoq 
maluginiassallugu, karakteerit allaaserineqarneri missingiutit taakkua GGS-skalamut ilassutitut 
isigineqassammata. Taamatuttaaq atuartitsissutini karakteerit allaaserineqarneri missingiutit 
ingerlaavartumik naliliinerni karakteeriliinernilu atorneqarnissaat innersuussutigineqarpoq. 
 

Nalunaarut aamma angusat tunngavigalugit karakteerit: 
Ingerlaavartumik naliliineq aallaavigalugu 10. klassip naammassinerani atuartitsissutini atuartitsissutinilu 
qanitariissuni tamani nalunaarut angusallu tunngavigalugit karakteerit tunniunneqartarput. 

Nalunaarummi atuartup atuartitsissutini piginnaasaqarfii alloriarfimmi atuarfigisaani ilikkagassatut 
anguniagassanut sanilliussinikkut nalilerneqartarput. 
 

Atuartup nammineq naliliinera: 
Atuartup nammineq naliliineraniissapput ilaatigut atuartup atuarnerminik pissarsiai aammalu 
inuussutissarsiutissamisut ilinniagassamisullu isumaliutaasa naatsumik allaaserineqarnerat. Atuartup 
nammineq naliliinera soorunami atuartumit namminermit suliarineqartussaavoq, uanilu kissaatiginarpoq 
atuartitsisup ikiuinissaa.   
Paasissutissat atuartup naliliinermini ilanngukkusutai tassaasinnaapput atuartup siunnersuisooqatigiivini 
sulisimanera, atuarfiup siulersuisuini sulisimanera, peqatigiiffilerisimanera, sunngiffimmi sammisassani 
peqataasimanera aammalu sunngiffimmini sulisimanera. 
 

Projektilerineq: 
Atuartoq projektilerissaaq januaarimi februaarimiluunniit tunniunneqartussamik, suliarlu 
naammassereerpat suliaq oqaluttariarsorluni-suliaqarluni misilitsinnermi saqqummiunneqartussaavoq.  
 
Projektilerinermi atuartitsissutinik akimuineq suleriuserineqartarpoq, tassanilu sammisassat 
atuartitsissutinit atuartitsissutinillu qanitariissuneersut ilanngunneqarsinnaapput. Atuartut qulaajagassaq 
namminneq oqaasertaleeqataaffigisartik itisilerlugu suliarissavaat. Sammisamik suliaqarnermut sanilliullugu 
projektilerinerup allaanerussutigaa atuartup tupigusuutigisaanik misissuinikkut misileraanikkullu 
inerniliiniartoqartarmat. Taamaattorli taassuminnga saqqummiussineq oqaluttariarsorluni-suliaqarluni 
misilitsinneruvoq. Projektilerineq, sammisamik suliaqarnermit allaanerusoq, suliamik naammassisamik 
naggaserneqartussaavoq. 
Projektiliaq februaari naatinnagu saqqummiunneqarsimassaaq. 
(”Projektilerineq pillugu ilitsersuut"-mi annertunerusumik malitassat allattariarsornerlu pillugit 
atuarneqarsinnaapput). 
 
Atuartut taakkualu atuartitsisuisa ilisimassavaat projektilerinermi napparsimalluni allamilluunniit 
peqquteqarluni peqataanngitsoornerit, immikkut atugaqarluni misilitsinnerit, misilitsinnerup 
ingerlannissaanut malittarisassat maalaaruteqarnissamullu suleriaatsit inaarutaasumik misilitsinnernit 
allaanerunngimmata. 
 

Misilitsinnerit: 
Qaammatini apriilimi maajimilu kalaallit, qallunaat aamma tuluit oqaasiini matematikkimilu pisinnaasatigut 
misilitsinnerit pinngitsoorani misilitsiffiusarput. 
 
Taakkua saniatigut kalaallit, qallunaat tuluillu oqaasiini aamma matematikkimi allattariarsornerit  
pinngitsoorani misilitsissutigineqassapput. Taakkua saniatigut Ilinniartitaanermut Naalakkersuisoqarfiup 
atuartitsissutini allani misilitsittoqassanersoq aamma aalajangersinnaavaa. Allattariarsornerit allat aamma 
apriilimi maajimilu misilitsissutigineqartarput. 
 
Atuartitsissutini kalaallit, qallunaat tuluillu oqaasiini, matematikkimi, fysik/kemiimi, 
uumassuseqartulerinermi, pinngortitaleriffiusumik nunalerutini, inuiaqatigiilerinermi, upperisalerinermi 
isumalioqqissaarnermilu oqaluttariarsorluni imaluunniit oqaluttariarsorluni-suliaqarluni misilitsinnerit 
pingasut pinngitsoorani misilitsissutigineqassapput; (aammalu atuartut allamiut oqaasiisa pingajuannik 
toqqaasimasut atuartitsissummi tassani oqaluttariarsorlutik misilitsinnissartik toqqarsinnaavaat). 

Misilitsinnerit aalajangerneqartarneri: 
Ilinniartitaanermut Naalakkersuisoqarfiup 1. novembari nallertinnagu piffissami misilitsiffiusussami tullermi 
atuartitsissutini sorlerni misilitsittoqarnissaa nalunaarutigisarpaa. Allattariarsorluni oqaluttariarsorlunilu 
misilitsinnissat tassani nalunaarutaasarput, ulluinnarni ”atuartitsissutinik makinneqartunik” taaneqartartut. 
 

Nalunaarneq nalunaarutiginninnerlu 

Misilitsinnernut projektilerinermullu nalunaarneq: 
10. klassimi atuartut tamarmik 10. klassip ingerlanerani pinngitsoorani misilitsinnernut tamanut 
misilitsittussatut nalunaarsimasarput (oqaluttariarsorluni-suliaqarluni, allattariarsorluni oqaluttariarsorlunilu 
misilitsinnernut). Tamanna nalinginnaasumik specialklassinilu atuartunut, atuartunullu immikkut 
pædagogikkimik aaqqissuussinerni, ilassutaasumilluunniit atuartitsinerni atuartunut tamanut atuuppoq.   
 
Atuartut ataasiakkaat atuartitsissummi ataatsimi arlaqartuniluunniit immikkut aaqqissuussamik 
atuartitaasut, allatigulluunniit pædagogikki naleqqussagaq naapertorlugu ikiorneqartut, atuartitsissutini 
atuartinneqarfigisaminni misilitsinngitsoorsinnaatitaapput. Atuarfiup pisortaata aalajangissavaa, atuartoq 
piginnaanikillisimanini annertooq, naammaginanngitsumilluunniit kalaallit /qallunaat oqaasiinik 
oqaaseqartuunini peqqutigalugu meeqqat atuarfianni pinngitsoorani misilitsinnerni peqataanissaa 
tulluartuunngitsoq. Misilitseqataassannginnermik aalajangerneq sioqqullugu piumasaqaataavoq, atuartup 
immikkut atugaqarluni misilitsissinnaanerata isummerfigereersimanissaa. Angajoqqaat isumasioreerlugit  
misilitsinnerni peqataannginnissaq aalajangiunneqassaaq. Tamakku ILA-p saqqummersitaani ”Immikkut 
atugaqarluni misilitsinneq misilitsittussaajunnaarnerlu” atuarneqarsinnaapput. 
  
Inuit meeqqat atuarfianni piumasaqaatit naapertorlugit allatut atuartitaasimasut misilitsinnermi ataatsimi 
arlaqartuniluunniit projektilerinermilu misilitsinniarlutik nalunaarsinnaapput. Inuit taamatut 
misilitsinniartut najugaqarfimminni atuarfiup pisortaanut nalunaassapput. Atuarfiup pisortaata 
paasissutissat ILA-mut ingerlateqqissavai. 
 

Misilitsinnissamut nalunaarneq: 
Atuartut § 9, imm. 4, naapertorlugu misilitsinnissaminnik kissaateqartut (atuartut nammineq kissaatigalugu 
oqaluttariarsorluni misilitsinnissamik saniatigut misilitsiffiginiakkaminnik toqqaasut) 1. decembari 
nallersinnagu atuarfiup pisortaanut nalunaarsimassapput, atuartitsissutini sorlerni misilitsikkusunnerlutik 
(imminnut oqartussaaffigilereersimaneri/18-ileereersimaneri apeqqutaallutik). 
Atuartup nammineq toqqakkaminik saniatigut misilitsinnissani nalunaarutigissaguniuk atuarfiup pisortaata 
atuartoq naammaginartumik atuartitaasimanersoq nalilersussavaa. 
 
Malugeqquneqarpoq atuartup saniatigut misilitsinnermut nalunaaruteqarnera 
atortussanngortinneqartarmat. Tamanna aamma atuuppoq atuartoq atuarfimmut allamut nuuppat 
imaluunniit § 17 naapertorlugu piffissami misilitsiffiusumi atuarfimmi allami oqaluttariarsorluni imaluunniit 
oqaluttariarsorluni-suliaqarluni misilitsissappat.  
 

Misilitsinnerit nalunaarutigineqarneri: 
Atuarfiup misilitsinnerit nalunaarutigissavai, 15. decembarilu nallersinnagu Ilinniartitaanermut 
Naalakkersuisoqarfimmut misilitsissutissat naqitat immersuiffissanut akuerisanut inniminnissallugit. 
Projektilerinermut tamanna aamma atuuppoq. 

Napparsimasimalluni misilitsinnerit 

Napparsimalluni takkutinngitsoorneq: 
Atuartut misilitsinnermut nalunaarutigineqarsimasut, taamaattorli napparsimaneq imaluunniit immikkut 
ittumik allamik peqquteqarlutik misilitsinngitsuussagunik piaartumik atuarfik tamatuminnga ilisimatissavaat. 
Ilisimatitsinngitsoorneq takkutinngitsoornertut isigineqartarpoq. 
Napparsimaneq peqqutaappat atuartup peqqinnissaqarfik kingusinnerpaamik ullormi misilitsiffiusumi 
attaveqarfigissavaa atuarfiullu pisortaanut nakorsap napparsimanermut uppernarsaataa tunniullugu. 
 

Atuartup pisinnaatitaaffii: 
Atuartoq napparsimagaluarluni misilitseqataasoq misilitsinnermi peqataaffigisamini 
misilitseqqissinnaanngilaq. 
 
Atuartut periarfissinneqassapput piffissami misilitsiffiusumi atuarfimmi allami oqaluttariarsorluni 
imaluunniit oqaluttariarsorluni-suliaqarluni misilitsinnissamut periarfissaqarpata.  
Atuarfiup napparsimasimasunut oqaluttariarsorluni imaluunniit oqaluttariarsorluni-suliaqarluni 
misilitsinnerit kingusinnerpaamik ukiup atuarfiusup nutaap aallartinnerani ingerlanneqarsinnaasut 
aalajangersinnaavaa, tak. § 9. 
 

Napparsimasimalluni misilitsinnerni peqataaneq: 
Taamaallaat atuartut napparsimanertik immikkulluunniit ittumik peqquteqarlutik misilitsissimanngitsut, 
atuarfimmullu piffissaatillugu ilisimatitsisimasut, napparsimasimalluni misilitsinnerni peqataasinnaapput 
imaluunniit piffissami misilitsiffiusussami tullermi misilitsinnissamut nalunaarsinnaapput. 

 
Periarfissaqarpat napparsimasimasunut allattariarsorluni misilitsinnerit, kingusinnerpaamik misilitsinnerit 
nalinginnaasut sap. ak. 2-3-nik kingoqqullugit ingerlanneqassapput. Ilinniartitaanermut Aqutsisoqarfiup 
napparsimasimasunut allattariarsorluni misilitsinnerit ulluni suni ingerlanneqarnissaat aalajangissavaa.  
 

Atuartut ataasiakkaat napparsimanertik immikkulluunniit ittumik allamik peqquteqarlutik projektiliaminnik 
naammassisimanngitsut kingusinnerpaamik 15. apriili tunniussinissaannut periarfissinneqassapput. 
 

Misilitsinnerit ingerlanneqarneri: 
Atuarfiup pisortaata misilitsinnerit tamarmik malittarisassat atuuttut naapertorlugit ingerlanneqarnissaasa 
qulakkeerneqarnissaat akisussaaffigaa. 
 

Atuartut ilisimatinneqarnissaat: 
Atuartut piffissaalluartillugu misilitsinnissamut piffissaliussat, misilitsinnerit ataatsiakkaat 
piffissalerneqarneri, misilitsinnerit amerlassusii, atuartitsissutinut makinneqartunut maleruagassat 
aammalu saniatigut oqaluttariarsorluni misilitsinnissamut toqqaasinnaaneri (kingusinnerpaamik ullut 
nalunaarfiusussat ilanngullugit), projektiliornermillu malitassat sinaakkutillu pillugit ilisimatinneqassapput. 
 
Atuartut, angajoqqaat, ilinniartitsisut nakkutilliisullu inaarutaasumik misilitsinnerni tamani peqataasut 
napparsimanermi allanillu peqquteqarluni misilitsinnginnerni, immikkut atugaqarluni misilitsinnerni, 
misilitsinnerit ingerlannissaannut maalaaruteqarnermilu malittarisassat aamma ilisimassavaat.  
 



Misilitsinnermi atugassarititaasut qulakkeerneqarneri – allattariarsorluni misilitsinnerit: 
Misilitsinnermi atuartut siunertaanngitsumik imminnut attaveqaqatigiissinnaanerisa pinaveersaartinnissaa 
atuarfiup qulakkiissavaa. Tamatuma saniatigut atuarfiup isumagissavaa atuartut misilitsinnerup nalaani 
siunertamut naapertuuttumik atugaqarnissaat. 
Atuartut allattariarsorlutik misilitsinnermik nalaani oqaloqatigiitsillutik, aamma oqaluttariarsorluni 
oqaluttariarsorlunilu-suliaqarluni misilitsinnissamut piareersarnerup nalaani qarasaasianik allanilluunniit 
atortunik internettimut attavilinnik atuisinnaassanngillat. 
Atortorissaarutit elektroniskiusut, nammineq nassatat ilanngullugit atornissaat killilerneqarsinnaapput  
atuarfiup piginnaasamigut nammassinnaanngippagit.  
 

Misilitsinnerit aallartinneri: 
Misilitsinneq aallartittutut isigineqassaaq suliassanik agguaassineq aallartinneqarpat, imaluunniit atuartoq 
misilitsissutissamik suliassamilluunniit ilisimatinneqareerpat. 
 

Immikkut atugaqarluni misilitsinnerit: 
Atuarfiup pisortaata atuartunut timimikkut isumaliortaatsimikkulluunniit piginnaanikillisimasunut immikkut 
atugaqarluni misilitsinnerit neqeroorutigissavai, atuartut taakkua atuartunut allanut nallersuunneqarnissaat 
pisariaqarpat.  
 
Immikkut atugaqarluni misilitsinnerit pillugit ILA-p saqqummersitaa ”Immikkut atugaqarluni misilitsinneq 
misilitsittussaajunnaarnerlu” atuaruk. 
 

Karakteeriliineq aamma misilitsinnernik naliliineq: 
Misilitsinnermi karakteerit atuartup ilikkagassatut anguniagassanik angusaqarsimaneranik 
misilitsinnerminilu naammassisaanik nalilersuinernik tunngaveqassapput. 
 
Misilitsinnermut ataatsimut karakteerimik ataatsimik karakteeriliisoqassaaq. Atuartut imminnut 
sanillersuunnissaat peqqussutigineqanngilaq, karakteerit tamarmik atuartut ataasiakkaarlugit 
nalilersorneqarnerinik tunngaveqartussaammata.  
 
Censori ilinniartitsisorlu tamarmik immikkut karakteerimik ataatsimik siunnersuuteqassapput, 
isumaqatigiinngippatalu periuseq nalunaarummi § 26-imi allaaserineqartoq naapertorlugu 
karakteeriliisoqassaaq. 
Karakteerit pillugit isumaqatigiinniarnerit imaluunniit assigiinngitsunik karakteeriliinerit atuartunut 
allanulluunniit avataaniittunut ilisimatitsissutigineqassanngillat. 
 

Karakteerit allattorsimaffii: 
Karakteerit karakteerit allassimaffiinut, Ilinniartitaanermut Naalakkersuisoqarfiup akuerisaanut, 
allattorneqassapput, atuarfiullu karakteerit allattorsimaffii ukiuni tallimani toqqortaatigissavai. 
 

Allattariarsorluni misilitsinnerni malittarisassat immikkut ittut 

Oqaatsinik toqqaaneq: 
Ilinniartitaanermut Naalakkersuisoqarfiup allattariarsorluni misilitsissutissat tamaasa suliarissavai 
agguaallugillu. 
 
Matematikkimi allattariarsorluni misilitsissutissat misilitsissutissallu allat oqaatsini misilitsiffiusuni 
atugassaanngitsut kalaallisut qallunaatullu suliaassapput. Atuartup misilitsissutissat oqaatsit aappaanni 

allassimasut piumasinnaavai – taakkualu atuartup akissuteqarniarnermini oqaatsitigut ikiuutissaatut 
isigineqassapput. 
Atuartut misilitsinnissaq sioqqullugu misilitsissummut akissutiminni oqaatsit sorliit atorumanerlugit 
toqqareersimassavaat. 
 

Allattariarsorluni misilitsinnerit ingerlanneqarneri: 
Atuarfiup pisortaata taassumaluunniit sinniisaata misilitsissutissat puui eqqortuunersut tamarmillu 
tiguneqarsimanersut qulakkiissavaa. Atuarfiup pisortaata taassumaluunniit sinniisaata aamma 
uppernarsassavaa, atuartitsissut misilitsiffiusoq ulluliussallu misilitsissutissat puuisa qaavanniittut 
assigiinnersut. 
 
Taamaallaat atuartut, nakkutilliisut, atuarfiup pisortaa taassumaluunniit sinniisaa aammalu ilinniartitsisoq 
ilitsersuisussaq inimi misilitsiffiusumiissinnaapput. Nakkutilliisut atuarfiup pisortaata toqqartussaavai. 
 
Atuartunut siullernut 20-nut minnerpaamik marlunnik nakkutilliisoqassaaq, atuartullu 20-nik ilaneri 
tamaasa nakkutilliisut ataatsimik ilaneqartassapput. 
 
Atuartut imminnut attaveqaqatigiissinnaanerat pinaveersaartinniarlugu naammaginartumik imminnut 
ungasissuseqassapput. 
 
Atuartut namminneq allaatissaminnik nassassapput akissuteqarfigisanilu tamaasa paasissutissanik  
pisariaqartunik allattuiffigalugit. 
 

Misilitsinnerni atuartunut atugassarititaasut: 
Atuartut inortuisut nalinginnaasumik misilitsinnerni peqataasinnaanngillat. Nalunaarummi §38-mi 
allaaserineqarpoq pissutsit suut atuukkaangata atuarfiup pisortaata atuartup inortuisup misilitsinnermi 
peqataasinnaaneranik akuersisinnaanera. 
 
Atuartut akissuteqarnissamut eqqunngitsuliorluni ikiortissarsiorniarsarisut atuartunilluunniit allanik 
ikiuiniarsarisut misilitsinnermit anisinneqassapput. 
 
Atuartut taamaallaat pissutsit immikkut atuuttut atuutsillugit aammalu nakkutigineqarlutik ini 
misilitsiffiusoq qimassinnaavaat.  
 
Misilitsinnerup aallartinnera sioqqullugu pappialat allattuiffiugallartussat allaqqissaarnermullu atugassat 
atuartunut agguaanneqassapput. 
 
Atuartut akissumminnik tunniussereerlutik inimit misilitsiffiusumit anilersut, tunniunneqartussat tamaasa 
nakkutilliisunut tunniunneqarnissaat eqqortumillu immikkoortitersimanissaat qulakkiissavaat. 
 

Allattariarsorluni misilitsinnernik naliliineq: 
Piffissaq misilitsiffiusoq naappat nakkutilliisup akissutit allattugaagallartullu tamaasa atuarfiup pisortaanut 
taassumaluunniit sinniisaanut tunniutissavai. Akissutit ataasiakkaarlugit normulersukkat klassikkuutaarlugit 
holdikkuutaarlugilluunniit katersorneqassapput, karakteerinullu allattuiffik ilanngullugu allakkat puuinut 
poorneqarlutik. Allakkat puuisa qaavanni erseqqissumik allassimassapput atuarfiup aqqa, misilitsissut / 
suliaq suunersoq, klassi holdiluunniit, kiisalu akissutit amerlassusaat. Allakkat puuat immersoriigaq 
pilertortumik tammatsaalisatut censorimut nassiunneqassaaq. 



Censorit Ilinniartitaanermut Naalakkersuisoqarfimmit toqqagaapput taassumalu misilitsinnerit eqqortumik 
assigiissartumillu ingerlanneqarsimanersut qulakkiissavaa, kiisalu atuartut assigiissumik nalilerneqarnissaat 
tatiginartumillu naliliivigineqarnissaat qulakkeertussaallugu.  
 
Censorip akissut tunniunneqartuinnaq tunngavigalugu akissut nalilissavaa, atuarfik atuartut ataasiakkaat 
allattuiffigigallakkaminnik nassiussanut ilanngussinissaannut akuerineqarsimanngippat. 
 
Ilinniartitsisoq censorilu nalileereeraangata karakteeriliisoqartassaaq. Karakteeriliiniarnermi isumaqatigiin-
ngissutaasimasinnaasut ilinniartitsisup censorillu isumaqatigiinniutigisinnaavaat. Isumaqatigiinniarneq 
taanna atuarfiup pisortaata ingerlatissavaa. 
 
Atuarfiup atuartut akissutaat nalileriikkat minnerpaamik ukumi ataatsimi tigummissavai, atuartoq 
tiguniarlugit piumasaqarsimanngippat. 
 

Oqaluttariarsorluni aamma oqaluttariarsorluni-suliaqarluni misilitsinnerit 

Nassuiaatit: 
Oqaluttariarsorluni-suliaqarluni misilitsinnerit tassaapput allattariarsornerunngitsut, aammalu 
suliaqarnermik pilersitsiniarnermilluunniit ilaqarsinnaasut. 
 

Tamanut ammasuuneri: 
Oqaluttariarsorluni aammalu oqaluttariarsorluni-suliaqarluni misilitsinnerit tamanut ammasuupput, 
atuarfiup pisortaa allamik aalajangiussaqarsimanngippat. 
Taamaallaat misilitsinnerni nipinik immiussineq assiliinerluunniit misilitsinnermut ilaappata 
akuerineqarsinnaapput. 
 

Pisassiissutit: 

Pisassiissutit oqaluttariarsorluni misilitsinnermut tunngaviupput, oqaluttariarsorlunilu misilitsinnermi 
misilitsissutissat pisassiissutit tamatigoortumik takutissavaat. 

Pisassiissutit kingusinnerpaamik 1. maaji ILA-p, censorip aamma atuartut tigoreersimassavaat. 

Atuarfiup pisortaata atuartitsisut ukioq atuarfiusoq aallartiinnartoq atuartitsissutigisaminni pisassiissutinut 
piumasaqaatit ilisimariissagaat qulakkiissavaa. 

Pisassiissutit atuarfiup pisortaata atsiortussaavai – atuarfiullu pisortaata atsiornermigut pisassiissutit 
nalunaarut naapertorlugu atuartitsissutini ataasiakkaani tamatigoortuunerinik pisassiissutinullu 
piumasaqaatinik naammassinninnerinik qulakkeerisuunini ilisimassavaa.  

Atuartitsissutini ataasiakkaani misilitsinnermut ilitsersuutini takuneqarsinnaavoq, quppernerit 
nalinginnaasut qanoq eqqortumik kisinneqartussaasut.  
 
Pisassiissutit tamaasa pillugit paasissutissat kingusinnerpaamik 1. maaji ILA-mut nassiunneqassapput. 
 

Oqaluttariarsorluni misilitsinnerit piareersarneri ingerlannerilu: 
Oqaluttariarsorluni misilitsinnerni suliassiissutissat atuartitsissummi ilinniartitsisup suliarissavai. 
Suliassiissutini atuartitsissummi ilikkagassatut anguniagassat immikkoortui arlaqartut ilanngunneqassapput. 

Oqaluttariarsorluni misilitsinnerni suliassiissutini pisassiissutit imarisaat tamatigoortumik 
ilanngunneqassapput. Suliassiissutit aammalu atortussat allat suliassiissutinut tunngasut klassimi atuartut 
hold-illuunniit tamakkerlutik misilitsereernissaannut inimi misilitsiffiusumiitsinneqassapput.  
 
Suliassiissutit censorip kingusinnerpaamik 1. maaji tigoreersimassavai, censorillu tigoreerunigit 
apeqqutissaqaruni ilinniartitsisoq attaveqarfigissavaa. 
 
Suliassiissutit ilinniartitsisoq censorilu najuutsillugit makitsinikkut agguarneqartassapput. Atuartut 
tamarmik suliassiissutinik minnerpaamik sisamanik makitaqarnissaminnut periarfissaqassapput. 
Suliassiissutit tamarmik misilitsinnermi ataatsimi annerpaamik marloriarlutik atorneqarsinnaapput. 
Parallelklassit imaluunniit parallelholdit marluuppata suliassiissutit ataatsit taakkunani 
atorneqarsinnaanerat akuerisaavoq – taamaattorli periarfissaq tamanna aatsaat atorneqarsinnaavoq klassit 
hold-illuunniit arlaqartut assigiissunik pisassiissuteqarpata. 
 
Misilitsinneq ilinniartitsisup ingerlatissavaa. Censorip misilitsinnermi qanoq akuutiginissaa pillugu 
ilinniartitsisoq censorilu isumaqatigiissuteqassapput. Ilinniartitsisoq censorillu 
isumaqatigiinngissuteqassappata, tamanna misilitsinnerit marluk akornanni aaqqinniarneqassaaq, 
pisariaqarpat atuarfiup pisortaa peqataatillugu. 
 

Oqaluttariarsorluni aamma oqaluttariarsorluni-sulilluni misilitsinnernik naliliineq: 
Ilinniartitaanermut Naalakkersuisoqarfiup oqaluttariarsorluni aamma oqaluttariarsorluni-suliaqarluni 
misilitsinnernut censorissat toqqarsinnaavai. Censorimik toqqaasoqanngippat atuarfiup censorimik 
piukkunnaateqartumik nassaarnissani akisussaaffigaa. 
 
Censorip nakkutigisussaavaa misilitsinneq ilikkagassatut anguniagassanut nalunaarummilu piumasaqaatinut 
naapertuuttuunersoq. 
 
Censorip misilitsinnerit eqqortumik assigiissaartumillu ingerlanneqarnerat atuartullu tatiginartumik 
nalilerneqarnerat peqataaffigalugulu nakkutigissavaa. 
 

Immikkut akuersinerit aamma misileraanerit 
Immikkut illuinnartunik pisoqartillugu Ilinniartitaanermut Naalakkersuisoqarfik meeqqat atuarfianni  
inaarutaasumik naliliineq pillugu Namminersornerullutik Oqartussat nalunaarutaanni nr. 3, 9. januar 2009-
meersumi aalajangersakkat sanioqqunneqarnissaannut immikkut akuersissuteqarsinnaavoq. 
Immikkut akuersinerit atuartut inatsisitigut inissisimanerat ajornerulersissanngilaat. 
 
Ilinniartitaanermut Naalakkersuisoqarfiup misilitseriaatsit allaanerusut misilinneqarnissaat 
akuersissutigisinnaavaa; taakkununnga soorlu ilaasinnaapput synopsis tunngavigalugu misilitsinnerit.  
 
Immikkut akuerineqarnissamut qinnuteqaatit misileraanerup siunertaanik, imarisaanik paasissutissanillu 
allanik immikkut akuerineqarnissamut attuumassuteqartunik imaqassapput, 1. Decembarilu nallertinnagu 
nassiunneqassallutik. Misileraanerit inerneri Ilinniartitaanermut Naalakkersuisoqarfimmut 
nalunaarusiarineqassapput, malittarisassat naalakkersuisoqarfiup aalajangersagai najoqqutaralugit. 
 

Aalajangersakkat allat 
Nalunaarummi § 89, imm. 1 naapertorlugu piumasaqaataavoq 9. aamma 10. klassimi atuartut ataasiakkaat 
angusat tunngavigalugit karakteerii misilitsinnernilu karakteerii ataatsimoortillugit allanneqartassasut. 
Angusat taakkua marluk suliarinerat pisariillisarumallugu ataatsimoortillugit allattuivimmut ataatsimut 



allanneqassapput, taaguutilimmut "Meeqqat Atuarfianni angusat misilitsinnerillu - Standpunkts – og 
prøveprotokol for Folkeskolen", taannalu elektoniskiusumik nassiunneqassaaq. 
Atuartoq misilitsinnermi peqataasimanngippat peqqutaasoq misilitsinnermut allattuivimmut  
peqataanngitsutut, napparsimasutut, allamik peqquteqartutut, takkutinngitsoortutut 
qimagutsitaasutulluunniit nalunaarsorneqassaaq. Atuarfiup peqataannginnermut kodet, nalunaarummi  
§ 89-imi nalunaarsorneqartut atussavai. 
 
Angusat tunngavigalugit karakteerit nalunaarullu 10. klassimi misilitsinneq siulleq sioqqutitsiarlugu 
misilitsinnermut allattuivimmut nalunaarsorneqassapput.  
 
Ilinniartitaanermut Naalakkersuisoqarfiup misilitsinnermut allattuiviit akuerissavai taakkualu 
toqqortarineqarnissaat pillugu malittarisassanik aalajangersaalluni. 
 
Angusat tunngavigalugit karakteerit, nalunaarutit aamma atuarsimanermut uppernarsaatit assingi atuartup 
anineraniit ukiuni 5-ni atuarfiup toqqortarissavai. 
 
Atuarfiup pisortaata misilitsinnerit ingerlasimaneri angusallu Ilinniartitaanermut Naalakkersuisoqarfimmut 
kingusinnerpaamik 1. juuli nallertinnagu nalunaarutigissavai. 
 
Naalakkersuisoqarfiup misilitsinnerit ingerlanneqarneri nakkutigissavai, malittarisassallu sanioqqullugit 
ingerlatsisimasinnaanerit nalorninerilluunniit suliarissallugit. 
 

Naammagittaalliuutit 
Atuartut, angajoqqaat imaluunniit paarsisussaanermik akuersissummik pigisaqartut suliassiissutit, 
misilitsinnerit ingerlanneqarneri karakteerillu pillugit atuarfiup pisortaanut allaganngorlugu 
maalaaruteqarsinnaapput. Maalaarut tunngavilerneqarsimassaaq, karakteerillu tunniunneqarneranit 
imaluunniit misilitsinnerup naammassineranit sapaatip-akunneri sisamaat qaangiutsinnagit 
tunniunneqarsimassalluni. 
 
Allattariarsorluni misilitsinnernut karakteerit maalaarutigineqarpata maalaaruteqartoq akissuteqaatimi 
assinganik pissarsinissaminut pisinnaatitaaffeqarpoq. 
 
Censori ilinniartitsisorlu atuarfiup pisortaanut oqaaseqaateqassapput, taassumalu oqaaseqaatit nammineq 
oqaaseqaatiminik ilallugit Ilinniartitaanermut Naalakkersuisoqarfimmut nassiutissavai, Naalakkersuisoqarfik 
maalaarut pillugu aalajangiisussaammat. 
 
Aalajangiinerit allat pillugit maalaarutit aalajangiinerup nalunaarutigineranit sapaatip-akunneri sisamat 
qaangiutsinnagit Ilinniartitaanermut Naalakkersuisoqarfimmut nassiunneqassapput. Maalaarutit taakkua 
allaganngorlugit maalaarutaassapput tunngavilersorneqarsimassallutillu. 

